
Urriko azken aurreko asteburua ekitaldiz, ospakizunez eta gogorapenez 
kargatuta datorkio Ongarai eskolari, 1996-97 ikasturtean Santiago Apóstol 
eta Teodoro Zuazua ikastetxeen fusiotik sortutako horri. Urteen poderioz, 

herri mailan erreferente bihurtuta, 50 urteurrena gogotsu prestatzen 
dihardute eta ilusioz begiratzen diote ere hemendik aurrerakoari. 

Ongarai eskolak 50 urte

1972ko urriaren 23ko data du nes-
katoen Santiago Apóstol eskolaren 
fundazio aktak, Magdalena Gonzá-
lez zuzendari zela. Ikasleei erai-

kina zaintzera animatu ostean, geletan 
jarriko ziren gurutzeak bedeinkatu eta 
Aleluya abestu zuten bertaratuko guztiek.
50 urte beranduago bestelakoak izango 
dira ospakizunak. Berauen gaineko eta 
aurrerantzeko asmoen berri jakiteko gaur 
eguneko zuzendaritza taldearengana jo 
dugu. Harrotasun eta konbentzimendu 
osoz diote:  “Itzelezko funtzioa bete du 
ikastetxeak hizkuntza eta gizarte mailan, 
zerbitzu publiko bat eskaintzen dugu, 

unibertsala eta doakoa. Ez gara soilik 
hezkuntza munduan geratzen, baizik eta 
herrira zabaltzen saiatzen gara”. Guzti 
horrek garrantzi handia duela uste dute, 
azpimarratzekoa. 
Eskola batek betetzen duen funtzioa 
ezinbestekoa dela sinisten dute eta eu-
ren ikastetxea “erreferente bat izan da 
eta horretan jarraitu nahi dugu, bizirik” 
diotenez.
1979. urtean mistoak bihurtu ziren neska 
eta mutilen bi ikastetxeak eta 1996-97 
ikasturtean Ongarai izena hartuta, bat 
egin zuten, eraikin bakarrean kokatuz. 
Milaka ikasle izan ditu ikastetxeak eta 

50 urteurrenak izandako komunitatea 
loratzen du, leku horrekin lotuta baina 
ahaztuta egon diren gogorapen eta bizi-
penak berpiztuz. 
Agian nostalgiarako, baina batez ere os-
pakizunetarako bi egun izango dituzte, 
urriaren 21a eta 22a: ekitaldi ludikoak, 
diaporama, bazkari herrikoia, erromeria…  
Gonbitea ikasle, guraso, irakasle zein 
langile izandako orori luzatzen diete.
Informazio gehiago nahi izanez gero esko-
lako webgunean eta Facebooken eskuratu 
daiteke.

